
        
            
                
            
        

    
	АЗИЗ НЕСИН 

	УЙЛАХГҮЙ БАЙХ БЭРХ ЭЭ!..
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	УЙЛАХГҮЙ БАЙХ БЭРХ ЭЭ!..

	 

	Энэхүү шоронд хүмүүсийг хийсэн хэргийн төрөл байдал, насаар ялгадаггүй байв. Нэгэн тасалгаанд хууль зөрчсөн арван настай хүүхэд алах ял заагдсан хүний хамт орж гурван жил суух ч удаа бий. Учир иймд засрахаасаа өнгөрсөн ясны ялтангууд бага хугацаатай хүмүүсээс ямар ч саадгүй барьц хураадаг байлаа. Тэгэхээр тонуулчидтай нэг өрөөнд орсон жаалууд эрхэнд нь бүрэн орж, бүхнээс зүдүү байдаг ажээ. Том толгой ялтангууд, тэдний баруун гарын туслагч нар хийгээд мөн тэдний хажуу бөөрөнд нь хав наалдаж хар амиа зогоогчид дор бүрнээ нэгэн бяцхан зарцтай байх бөгөөд эдгээр жаалуудад тус тусынхаа хайр хишгийг хүртээнэ.

	Шоронгийн бүх хулгайч нарын толгойлогч нь нэгэн эр байдаг ажээ. Тэр бээр шоронгийн хаалгыг хэдэнтээ татсаны дараа эцсийн удаа хорин таван жилээр таслагдаж, арвыг нь цааш харуулжээ. Шоронгийн хадааснууд түүний долоон булчирхайг андахгүй мэднэ. Тэр хүн өөрийнхөө зарц хүүхэд шиг л анх удаа арван гурван настай байхдаа шоронд орж түүнээс хойш хэдэнтээ орж гарсны эцэст нэлээд бөх суучихжээ.

	Түүний хэтрэхүйеэ эрх мэдэлд дургүйцсэн зарим нэг нь 

	— Энэ чинь ёстой л хэрцгий этгээд! гэлцэнэ.

	Нэгэнтээ л олон жилээр шийтгүүлснээс хойш уул ялтанг аль эрт алс бөглүү газрын шорон руу явуулах ёстой байлаа. Гэвч ингэж чадсангүй. Жилд нэг, хоёр удаа хэн нэгийг хутгалдаг учир дүрэм ёсоор хэрэгтэн этгээдийг хэрэг үйлдсэн газарт нь байлгах ёстой ажгуу. Тэгэхээр нийслэлд хүн хутгалсан хэргээр шийтгүүлсэн хүнийг яаж хөдөөгийн шоронд шилжүүлэх вэ дээ?

	Нэгэн удаа толгойлогчийн ивээлд байсан арван таван настай хүү зургаан сар суугаад шоронгоос гарчээ. Толгойлогч түүнтэй салахдаа аль болохоор түргэн эргэж ирэхийг тушаав. Шоронд орсон хүүхэд цатгалан байдаг учир өнөө жаал сарын дараа цоожиндоо эргэж ирлээ. Эл хүүхдийг наранд байх үеэр нь мань толгойлогч амь зуух арав таван юм шоронгоос залгуулдаг байв.

	Тэгтэл шоронгийн дарга нь өөрчлөгдлөө. Шинэ дарга нь зоригтой шийдэмгий залуу байв.

	Ирээд арав хоноогүй байж уул газрын ажилтай танилцаж, хамаг нарийн учрыг нь мэджээ. Хуучин дэглэмийг эцэс болгохын тул юуны өмнө хүүхдүүдийг тусгаарлаж тусгай өрөөнд оруулжээ. «Багачуудын» гэж нэрийдсэн өрөөнд эхлээд дөчин дөрвөн хөвүүд орлоо. Эдний хамгийн бага нь арван нэгэн настай, хамгийн том нь арван долоотой байв. Гэвч өвөл цаг байсан бөгөөд өдөр бүр энд хэд хэдэн бяцхан ялтангууд нэмэгддэг байлаа. Дараа нь даргад яагаад ч юм бэ насанд хүрээгүй юм шиг санагдсан хорь гаруйхан настай залуусыг тэдэнтэй нэгтгэв.

	Даргын тогтоосон шинэ дэглэм бараг хаанаас доргүй амьдарч байсан ялтангуудын толгойлогч нарын уур хилэнг бадраасан авч тэд түүнийгээ ил гаргаж зүрхэлсэнгүй. Зөвхөн энэрэнгүй зантай нэг зарим нь өөрсдийнхөө дургүйцлийг илэрхийлж:

	— Та нарт энэрэх сэтгэл алга гэж үү? Хөөрхий эдгээр жаалуудыг эргэж тойрох нэг ч хүн байхгүй шүү дээ. Бид эднийг чинь чадах ядахаараа харж үзэж байсан юм. Одоо тэд нэг тасалгаанд бөөгнөрөөд өнгөрөх нь тэр гэлцэв.

	Шинэ дарга, улаан хавирган сар нийгэмлэгийн хөрөнгөөр хүүхдүүдийн хувийг нэмэгдүүлэв. Нинжийн өрөвдөх сэтгэлтэй шинэ дарга бас ингээд зогссонгүй. Тэгээд балчир ялтангуудад санаа сэтгэлийн цэнэг, зөв хүмүүжил хэрэгтэйг ойлгож, тун олхиогүй муу хэрэг үйлдсэний учир зургаан жилээр таслагдсан нэгэн багшийг хүүхдийн багшаар тохоон томилов.

	Өөр багш хаанаас ч авах бололцоогүй байлаа. Тийм ч учраас өөрийнхөө мэдэлд байгааг л ашиглах нь зүйн хэрэг шүү дээ!

	Насанд хүрээгүйчүүдийн өрөө тийш багшийг хичээл заалгахаар явуулахын өмнө дарга хатуу сануулж:

	— Анхааралтай л байгаарай, өчүүхэн дэглэм зөрчвөл хүлээхгүй шүү! Харин хүүхдүүдийг сайн хүмүүжүүлбэл таныг ч бодох л болно хэмээж үгээ төгсгөв.

	Ялтан хүнд шоронгийн даргын дэмжлэг нь наранд байхад сайдын талархлаас ч илүү чухал байдаг нь мэдээж билээ. Тэгээд ч багш ам хэлтэй хүн болохоор нулимсаа асгаруулан байж өгүүлрүүн:

	— Ээ дарга минь, баярласнаа илэрхийлэхэд үг ч олдохгүй байна. Би яасан азтай хүн бэ.

	Би уг нь хоморгод орсон юм. Та намайг дахиад хуучин ажилд минь орууллаа. Та санаагаа бүү зовоо, би өдөр шөнөгүй бүх цагаа хүүхдүүдэд зориулна.

	Үнэндээ ч багш сайн ажиллав. Өглөө есөөс арван цаг хүртэл, орой таваас зургаа хүртэл шоронгийн цэцэрлэг дотор зөвхөн багачуудыг зугаалуулах боллоо. Бусад хэрэгтнийг энэ үед шоронд хөөж оруулдаг байв.

	Багш өөрийн асрамжийн хүүхдүүдэд хэд хэдэн дуу сургалаа.

	Зугаалахдаа багачууд хоёр эгнээ жагсаж, багш нь түрүүлж жигд цэгцхэн алхаагаар, цовоо сэргэлэн дуулж цэцэрлэг дотуур тойрон явна.

	Шоронгийн дарга маш сайхан сэтгэлтэй хүн байлаа. Энэ хөгжөөнт шуугианыг цонхоороо ажиглаж байснаа сэтгэл нь догдолж нулимс гүйлгэнэв.

	Шоронгийн бяцхан бэртэгчид багшийн ачаар ёстой элдүүр нь гүйцсэн арьс шиг болжээ. Дээр үед тэд юу ч хийдэггүй, цонхны шил хагалж гар хөлөө эсгэж шархтуулан шоронг тэр аяар нь бужигнуулдаг байжээ. Тэгтэл багштай болсноосоо хойш энэ бүх эмх замбараагүй явдал бүрэн зогслоо.

	— Мэргэжил бол хамаг хэргийн гогцоо юм. Энэ хүүхдүүдэд ямар ч ятгалга, ямар ч ташуур хэрэг болдоггүй байлаа. Гэтэл багштай болмогц хэл амаа ойлголцлоо гэж дарга ярьж билээ,

	Хүүхдүүд: «Арав дахь жил», «Энэрэлт эх орон минь» гэдэг дууллыг сурч хөл нийлүүлэн алхаж, эхлээд «Арав дахь жил» дараа нь,

	— Энэрэлт эх орон минь ээ! Энхрийлж биднийг хүмүүжүүлснээс цааш, элгээ тэнийлгэж, гунигаа тайл!.. гэж өнөөх «Энэрэлт эх орон минь» гэдэг дуугаа чанга цуурайтуулан дуулна.

	Тийм ээ, үнэн хэрэг дээрээ багачуудын шоронгийн хүүхдүүд огт танигдашгүй болжээ. Харин ямар ч хувцас хунаргүй байсан нь л харамсалтай. Бараг тэн хагасаас илүү нь хөл нүцгэн таваргана. Хөлдөө юмтай байгаа цаадуул нь гуталтай гэхэд мөн ч их нүсэр юм бодох хэрэгтэй байлаа. Өмд нь навсайж савсайгаад уранхай цоорхойгоор бие нь улалзана. Уранхай цамцнууд нь хэрзгэр цээжийг нь халхалж эс чадна.

	Гэвч дарга яах вэ дээ? Оймс, гутал, хувцас хунар олгох төсөв байсангүй...

	— Энэрэлт эх орон минь ээ! Энхрийлж биднийг хүмүүжүүлснээс хойш элгээ тэнийлгэж гунигаа тайл!.. гэж хүүхдийн дуулахыг өглөө орой хоёр буюу өөрөөр хэлбэл өдөрт хоёр удаа сонсоод даргын сэтгэл ихэд хөдөлнө.

	Ямар нэгэн эрхэмсэг түшмэл ирээсэй гэж дарга ихэд хүснэм. Ариун сайхан үйлийг бүтээсэн аливаа хүмүүсийн адил дарга маань алдар гавьяагаа үнэлүүлэх эрхтэй шүү дээ. Удирдах дээд тушаалын хүмүүсээс эргэж ирэх нь зөвхөн өөрийгөө сайн гэж үзүүлэхийн тулд ч биш харин хүүхдүүд ямар сайхан хүмүүжилтэй болсныг хараад гутал, хувцас олго гэж тушаах болов уу хэмээн горилж байсан нь мэдээж юм аа.

	Тэгтэл даргын хүсэл арайхан биелэв. Шоронг сайд өөрөө үзэхээр ирнэ гэж түүнд мэдэгдэв. Дарга багшийг өөр дээрээ дуудаж:

	— За цуцалтгүй ажиллаарай, дөрвөн өдрийн дараа сайд өөрөө манайхан дээр ирж үзнэ. Тэгэхэд цаадуул чинь дууллаа дуулах болно... гэхэд нь

	— Ямар дуулал? гэж багш асуув.

	— «Энэрэлт эх орноо» жигд сайхан, ээдрээ түгдрээгүй сайн дуулдаг болгож сурга. Одоо ор дэвсгэрээ аваад хүүхдийн өрөөнд очиж суу! Өдөр шөнөгүй хүүхдүүдтэй хамт байж, аль сайхан юманд тэднийг сурга! гэлээ.

	Багшийн царай мэдэгдэхүйц тайвширч,

	— Багачуудын өрөөнд очихгүй байж болохгүй юу. Эзэнтээн? Хуучнаараа л өглөө очоод орой өөрийнхөө өрөө рүү очсон нь дээр! гэтэл.

	— Дуугүй бай! Өөр чи юу гэмээр байна? Яв! гэж уурлан багтарсан дарга хашхирлаа. Тэгээд багшийг явмагц шоронгийнхоо ерөнхий харгалзагчийг дуудаж:

	— Хүмүүжүүлэгч багачуудын өрөөнөөс салах ёсгүй. Өдөр шөнөгүй тэдэнтэй ажиллах болно! гэсэн тушаал өгчээ.

	Энэрэлт эх орон минь, энхрийлж биднийг хүмүүжүүлснээс хойш, элгээ тэнийлгэж гунигаа тайл!... гэсэн багачуудын дуу өдөржингөө шоронгийн ханыг доргиулна.

	Сайд шоронгийн ерөнхий захирал, шүүхийн хоёр зааварлагч, вилайетийн гурван ихэмсэг түшмэл шорон тийш шууд хүрч ирлээ. Шоронгийн дарга, шоронгийн ерөнхий харгалзагч багачуудын хамт цэцэрлэгт гарч бэлэн байх дохио өглөө. Тэгээд аятай үеийн нь олж сайдад өөрийнхөө бүх ажлаа танилцуулав.

	Шорон доторх элдвийн дэглэмгүй явдлыг эцэс болгохын тул багачуудын тусгай өрөө гаргаж хоригдогсдын дундаас багш тавьсан. Багш ч ажилдаа дуртай, хүүхдийг хүмүүжүүлэн сургахад өөрийн бүх хүч чадлаа зориулдаг юм. Тэр ёстой авьяаслаг багш даа... Хилс шийтгэгдсэн гэж өөрөө ярьдаг юм. Лав л түүнд нэг золгүй явдал болсон шиг байна лээ гэж ярив.

	Сайд түүний ярьсан бүхнийг маш анхааралтай сонсож, сэтгэлд нь их таатай мэт. Тэгээд сайд хүүхдүүдийг үзэхээр уруугаа буух гэж байтал хаалга гэнэт нээгдэж амьсгаадчихсан ахлах харгалзагчийн толгой цухуйв. Тэр бээр сайдад мэдэгдэлгүй шоронгийн даргыг дохив.

	— За юу болов? хэмээн дарга очиж асуулаа.

	— Эзэнтээн, цаадуул чинь дуугаа дуулахгүй гэж байна!

	— Яагаад тэр билээ?

	— Мэдэхгүй эзэнтэн минь!

	Ерөнхий харгалзагч чухам яагаад тэгснийг мэдэж байсан авч хэлэхээ зүрхэлсэнгүй.

	— Яагаад дуулахгүй гэдэг билээ? Би сайдад бүгдийг нь ярьчихсан юм сан гээд дарга багшийг нэн даруй дуудаад ир гэж тушаав.

	— Яагаад дуулал дуулахгүй байна? гэхэд нь

	— Бид дуулахгүй гэж багшийг хариу өчсөнд

	— Юу гэнэ ээ? гэж ихэд гайхав.

	Харахгүй юу энэ чинь «дуулахгүй байна» гэхгүй, «Бид дуулахгүй» гэж байна. Тэгэхээр тэднүүстэй санаа нэгдсэн юм байна.

	— Яагаад дуулдаггүй билээ? гэж уурласандаа минчийж улайсан даргыг хашхирахад,

	— Бид дуулахгүй, тэгээд л тэр!.. гэж эрс хариулав. Ай даа хэрвээ энд сайд байгаагүй сэн бол дарга багшийг өөрөө зодуурын өрөөнд аваачиж нүднээс нь гал бадартал хавсайдах байсан даа. Тэгэвч ингэх сэхээ даанч алга байв.

	— Яагаад дуулдаггүй юм бэ? Тайлбарлаадах! гэхэд нь

	— Бид дуулахгүй ээ гэж аанай л хариулахад

	— Шалавхан эндээс зайл гэж зандрав.

	Багачуудын өрөөний хамгийн ахмад хүүхэд болох гонзгой царайтай залууг дарга дуудлаа. Энэ хүү хорин хоёр настай ажээ.

	Гэвч түүнээс мөн л «Бид дуулахгүй» гэхээс өөр юу ч хэлүүлж чадсангүй... Дарга уурласандаа хагарахад ганц хуруу дутаж байлаа. Тэгээд багачуудын хамгийн багыг дуудлаа. Энэ нь өрвөгөр үстэй, хүрэн царайтай арван нэгэн настай хүү байв. Тэр хүүг машинаас нүүрс хулгайлж байхад нь баривчилжээ. Хэрэгтэн маш балчир байсныг харгалзаж зөвхөн нэг сараар шийтгэсэн аж.

	Тэр хүү хөл нүцгэн бөгөөд навсархай өмдний нь цоорхойгоор нүцгэн бие нь улалзана. Уранхай хиртэй цамц зөвхөн нэг мөрийн нь халхалжээ.

	— Яагаад дууллаа дуулахгүй байна? гэж дарга түүнээс асуув. Гэвч хүү жижиг илжигний адил толгойгоо гудайлгаж, хөлөө алцайн зогсоод:

	— Бид дуулахгүй, тэгээд л тэр! гэж хариу өчив. Дарга далайж далайж хүүг алгадаад:

	— Та нар яагаад дуулдаггүй юм бэ? Хариулаадах гэв.

	Хүү эхэр татан уйлж, гараараа нүдээ нухчин,

	— Бид яагаад ч дуулж чадахгүй, дуулах хүч алга. Өлсгөлөн улс яаж дуулах юм бэ. Та бидэн дээр багшийг авчирч суулгаснаас хойш дөрвөн өдөр бид хоосон байна. Тэгээд багш бидэнд түгээгчээс гашиш1 хар тамхи хоёрын аль алиныг нь авчирч өгч чадахаа байсан юм. Бид хаанаас хүч авах юм бэ? Та биднийг алсан ч дууллаа дуулж чадахгүй нь ээ. Тэр ч байтугай бидэнд хөл дээрээ гишгэх тэнхэл ч алга аа! гэж хүү хэлэв.

	— Ээ дээ, бурхан тэнгэр ч та нарт дошгирно доо! гээд дарга толгойгоо барилаа.

	— За одоо хэрэгтнүүдийнхээ өрөөг үзүүлээч гэж нөгөө тасалгаанд байсан сайд яг энэ үеэр шаардав.

	— Шоронгийн дарга, хаачив аа? гэж шүүхийн зааварлагч сонирхлоо.

	Бүр тэвдэж орхисон дарга ерөнхий харгалзагчид:

	— Түргэхэн гүйгээд түгээгчээс гашиш, хар тамхи энэ шуламсуудын хэчнээн л хүссэнийг аваад цөмд нь бушуухан тарааж өг! Гайгүй ээ та нар хаана байгааг чинь эднийг явсны дараа үзүүлээд өгье гэв.

	Ерөнхий харгалзагч бүтэн хайрцаг «геронка» хэмээх мансууруулагч зүйл авчрахад хамгийн түрүүнд багш дайрлаа.

	Тэд бүгдээрээ шоронгийн цэцэрлэгт гарлаа. Хүүхдүүд эгнэн жагслаа.

	Тэдний өмнө нь зогсож байсан багш:

	— Чигээрээ алхаад марш! гэж командлав. Хөл нүцгэн буюу гутлын оронцогтой, цамцгүй урагдаж навсайсан өмдтэй дөчин дөрвөн хүүхэд сайдын хажуугаар явж өнгөрөх боллоо. Тэдний хамгийн түрүүнд ахмадынхаа хувиар хорин хоёр настай залуу явж, эгнээнд арван нэгтэй хүү ч нийлжээ.

	Хүүхдүүд цовоо сэргэлэн алхаж, сайдтай зэрэгцэж ирэхийн хамт багшийнхаа дохио өгөхөд:

	— Энэрэлт эх орон минь! Энхрийлж биднийг хүмүүжүүлснээс хойш, элгээ тэнийлгэж, гунигаа тайл!.. хэмээн маш зоригтой сайхнаар цуурайтуулав.

	Шоронгийн дарга уйлахгүй байж чадсангүй.

	— Нээрээ л уйлахгүй байхад бэрх ээ гэж сайд хэлж билээ.

	Ийнхүү ёслол өнгөрсний дараа сайд багшийг өөр дээр дуудан ирүүлж:

	— Танд баяр хүргэе, та хүүхдүүдийг маш сайн хүмүүжүүлжээ. Ийм юм би анх удаа үзэж байна. Та энэ шоронд цаашид юугаа хийх вэ. Би таныг өөр газар шилжүүлье. Та тэндхийн хүүхдүүдийг дөрөв таван сарын дотор эднүүд шигээ болгоно гэж би найдаж байна.

	— Та л юу гэнэ би түүгээр болно. Харин эрхэмсэг танаас хүсэх нэг зүйл байна хэмээн багш өчив.

	— Юу хүсэх гээ вэ? гэхэд нь

	— Хүүхдүүдийг хүмүүжүүлэхэд над нэг хүү их тусалсан юм. Тэр хүүхэд надтай хамт явбал сайн юм сан. Тэгвэл ч амжилт гарна гэдэгт эргэлзэхийн хэрэггүй биз ээ! гэж билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

